
memenuhi keperluan untuk ijazah Master Sains 

 

PENGARUH KESEJAHTERAAN KAUNSELOR TERHADAP PENGLIBATAN 
KERJA DALAM KALANGAN KAUNSELOR DI MALAYSIA 

Oleh 

NG HAW KUEN 

Febuari 2015 

 

Pengerusi:  Wan Marzuki Wan Jaafar, PhD 

Fakulti:        Pengajian Pendidikan 

 

Isu kesejahteraan kaunselor dibincang secara meluas di peringkat global, kaunselor 
tidak stabil yang mempunyai masalah seperti kelesuan dan keletihan, kehilangan 
sifat belas kasihan, trauma penganti, kerungsingan, tekanan kerja, masalah mental, 
penyalahgunaan bahan kimia, masalah fizikal dan lain-lain merupakan ancaman 
kepada profesion ini. 

  

Maka kajian ini dijalankan untuk mengenal pasti hubungan dan pengaruh antara 
Kesejahteraan dengan Penglibatan Kerja dalam kalangan kaunselor di Malaysia.  
Reka bentuk kajian merupakan kombinasi kajian deskriptif dan kolerasi.  Sampel 
kajian adalah seramai 340 orang Guru Kaunseling dan diambil secara rawak 
berlapis dari jenis sekolah dan negeri di Malaysia.   

 

Alat kajian yang digunakan terdiri daripada Inventori Five Wellness Inventory (5F-
WEL) yang bertujuan untuk mengukur tahap kesejahteraan dan Penglibatan Kerja 
Kanungo yang bertujuan untuk mengukur tahap penglibatan kerja.  Nilai pekali 
Kebolehpercayaan Alpha Cronbach bagi Kesejahteraan adalah .94 dan Penglibatan 
Kerja adalah .85.  Data dianalisis dengan menggunakan kaedah deskriptif, ujian 
korelasi Pearson dan regresi pelbagai.   

 

Dapatan kajian menunjukkan terdapat hubungan positif yang signifikan antara 
Kesejahteraan dengan Penglibatan Kerja (r= .227).  Analisis Regresi Pelbagai 
mendapati bahawa 8.6% perubahan dalam Penglibatan Kerja adalah disebabkan 
oleh kombinasi keenam-enam pembolehubah dalam Kesejahteraan dan ia mampu 
meramal secara signifikan Penglibatan Kerja Guru Kaunseling (𝑅2= .086, F(5, 334) = 
6.258, p< .05).  Berdasarkan kekuatan beta dalam pekali piawai, didapati Kreativiti 
Diri (β= .253, t= 3.381, p< .05) mempunyai pengaruh yang lebih kuat terhadap 

Penglibatan Kerja Guru Kaunseling berbanding dengan komponen kesejahteraan 
yang lain.   

 

Namun jika menjalankan perbandingan skor min antara 5F-WEL (M= 81.72) dengan 
Guru Kaunseling (M= 78.29) di Malaysia, didapati Guru Kaunseling masih perlu 
berusaha untuk mempertingkatkan kesejahteraan mereka.  Selain itu, keputusan 
kajian juga mendapati bahawa responden mempunyai tahap penglibatan kerja yang 
tinggi dan tahap kesejahteraan yang kurang memuaskan.   

 

Secara keseluruhan, dapatan kajian ini dapat memberikan satu implikasi yang kuat 
kepada pengamal kaunseling di Malaysia terhadap tahap kesejahteraan dan 
penglibatan kerja serta memberikan satu garis panduan kepada Kaunselor untuk 
meningkatkan tahap kesejahteraan mereka.   

Abstract of thesis presented to the Senate of Universiti Putra Malaysia in fulfillment 
of the requirement for the degree of Master Science 

 
COUNSELORS WELLNESS AND JOB INVOLVEMENT IN MALAYSIA 

By 

NG HAW KUEN 

February 2015 

 
Chair:  Wan Marzuki Wan Jaafar, PhD 

Faculty:  Educational Studies 

 
Counselor wellness issues are widely discussed globally, counselor impairment like 
burnout, compassion fatigue, vacarious traumatization, anxiety, job stress, 
substance abuse, mental and physical health problem are a threat to this profession. 
 
 
Therefore the purpose of this study is to determine the relationship and influence 
between wellness and job involvement among counsellors in Malaysia. Descriptive 
and correlation research design was used in this study.  There were 340 
respondents from the schools in Malaysia were chosen through stratified sampling.   
 
 
The instruments used in this study are The Five Factor Wellness Inventory (5F-WEL) 
and Kanungo Job Involvement inventory, which aim to measure the level of wellness 
and job involvement respectively.  The Cronbach’s Alpha Coefficients for the 5F-
WEL is .94 and Job Involvement is .85. Data were analysed using descriptive,  
Pearson correlation and Multiple Linear Regression.  
 
 
The results showed a significant positive relationship between wellness and job 
involvement (r = .227).  The Multiple regression analysis also showed wellness being 
the significant predictor towards job involvement (R2= .086, F (5, 334) = 6258, 
p< .05).  The Creativity Self (β = .253, t= 3381, p< .05) had significant regression 
weights, indicating Creativity Self has a stronger influence job involvement compared 
with other wellness factors.   
 
 
However, when we did a mean score comparison between 5F-WEL (M=81.72) and 
counsellors (M=78.29) in Malaysia, we found that our counsellors still have to 
improve their on wellness. In addition, the study also found that respondents had a 
high level of job involvement and below mean score of wellness.  
 
Overall, the findings of this study can provide powerful implications and guidelines on 
the wellness and job involvement for counselling practitioners in Malaysia. 

BAB 1 

PENDAHULUAN 

 
Latar Belakang  

Sejak awal tahun 1960an, Perkhidmatan Bimbingan dan Kaunseling telah 
diperkenalkan dalam sistem pendidikan negara ini (Kementerian Pelajaran Malaysia, 
2009).  Pada masa kini, lebih kurang 7294 orang kaunselor sedang berkhidmat di 
sekolah rendah dan menengah (Rosniza, 2008) dan golongan ini boleh dikatakan 
sebagai majoriti dalam bidang perkhidmatan kaunseling di Malaysia.  Isu seperti 
kaunselor “Burnout”, “impairment” dan “stress” banyak dibincangkan baru-baru ini di 
seluruh dunia, tetapi apa yang menyedihkan adalah masih belum ada penyelidik 
yang peka terhadap keadaan kesejahteraan (Wellness) kaunselor di negara ini.   

 

Sejarah menunjukkan bahawa manusia telah lama mengambil berat terhadap aspek 
kesejahteraan mereka, contohnya dalam ajaran agama, kepercayaan, falsafah, 
cerita, adat resam dan lain-lain.  Tetapi apa yang mendukacitakan adalah ia tidak 
mendapat perhatian yang serius oleh golongan kaunselor yang memainkan peranan 
penting dalam usaha menjaga kesejahteraan seseorang (Lawson, Venart, Hazler 
dan Kottler, 2007).   

 

Setiap orang tidak dapat elak dari masalah, lebih-lebih lagi mereka yang memilih 
profesion kaunselor sebagai kerjaya.  Cummins, Massey dan Jones (2007) 
menyatakan bahawa antara punca yang menyebabkan masalah kesejahteraan 
kaunselor adalah seperti selalu berurusan dengan stres, sejarah trauma, masalah 
personaliti, tekanan hidup, sifat personaliti, tempat kerja, jumlah dan jenis kerja, 
terlebih beban tentang kes kemurungan dan terlalu banyak kerja lebih masa.   

 

Punca-punca ini akan mengakibatkan kaunselor tidak stabil (impairment) yang 
mempunyai masalah kesihatan seperti kelesuan dan keletihan (burnout), kehilangan 
sifat belas kasihan (compassion fatigue), trauma penganti (vacarious traumatization), 
kerunsingan (anxiety), tekanan kerja (job stress), masalah mental, penyalahgunaan 
bahan kimia, masalah fizikal dan lain-lain (Lawson, 2007; Roach & Young, 2007, 
Lawson, Venart, Hazler dan Kottler, 2007).   

 

Menurut Rollins (2005) lebih kurang 10% atau 5000 orang kaunselor yang 
berkhidmat di Amerika sedang berdepan dengan masalah tidak stabil.  Lawson 
(2007) menyatakan bahawa kaunselor yang tidak sihat atau sejahtera seperti stres, 
murung atau tidak stabil (impairment) adalah tidak berkemampuan membekalkan 
perkhidmatan yang berkualiti kepada klien.    

Kajian yang dijalankan oleh American Counseling Association (2010) menunjukkan 
bahawa 75.7% pengamal profesion kesihatan mental bersetuju masalah tidak stabil 
merupakan ancaman yang signifikan kepada kerjaya mereka.  Dapatan juga 
menunjukkan bahawa 63.5% daripada mereka berpendapat rakan sekerja mereka 
mungkin mempunyai masalah tidak stabil. 

 

Keadaan ini jelas menunjukkan bahawa profesion kesihatan mental atau 
kesejahteraan mungkin berkeupayaan membekalkan perkhidmatan kesihatan 
mental dan kesejahteraan kepada klien masing-masing, tetapi apabila ia berlaku di 
atas diri sendiri, mereka adalah gagal berbuat demikian serta memerlukan bantuan 
dari pakar pihak luar.  Secara umumnya, boleh dikatakan bahawa kaunselor adalah 
lebih mementingkan tahap kesejahteraan klien berbanding dengan diri sendiri serta 
mempunyai risiko yang tinggi dalam aspek gagal menjaga dan meningkatkan tahap 
kesejahteraan mereka.   

 

Lodahl dan Kejner (1965) menyatakan bahawa penglibatan kerja merupakan tahap 
seseorang mengenal pasti secara psikologi terhadap kerja yang diamalkan atau 
kepetingan kerja dalam imej kendiri.  Kajian menunjukkan penglibatan kerja 
memainkan peranan yang signifikan dalam hubungan kognitif kesejahteraan, 
terutama dalam aspek kepuasan hidup (Stiglbauer, Selenko, Batinic dan Jodlbauer, 
2012).  

 

Selain itu, kajian hubungan antara kelesuan dan keletihan kerja dengan 
kesejahteraan yang dijalankan oleh American Counseling Association (2010) 
terhadap 129 orang pengamal kaunseling menunjukkan terdapat hubungan yang 
signifikan antara kelesuan kerja dan keletihan kerja dengan kesejahteraan.  Connolly 
dan Myers (2003) menyatakan bahawa kepuasan kerja yang rendah mempunyai 
hubungan dengan masalah kebimbangan, kemurungan dan lemah dalam aspek 
kesihatan fizikal dan psikologi.  Hubungan signifikan positif dapat dilihat antara 
kepuasan kerja dengan kesejahteraan (Connolly dan Myers, 2003). 

 

Maka dalam kajian ini saya akan memberikan fokus terhadap tahap kesejahteraan 
kaunselor di Malaysia serta melihat hubungan dan kesan pengaruhnya dengan 
penglibatan kerja.  Diharap kajian ini dapat menjelaskan keadaaan semasa 
kesejahteraan dan penglibatan kerja kaunselor dan membantu pihak-pihak yang 
berkenaan untuk mempertingkatkan tahap kesejahteraan dan penglibatan kerja 
kaunselor. 

Pernyataan Masalah 

“Wellness” atau Kesejahteraan bukan sahaja bermaksud bebas dari penyakit dan 
keuzuran, malah menurut definisi Pertubuhan Kesihatan Dunia (World Health 
Organization) ia juga melibatkan aspek kesejahteraan fizikal, mental dan sosial 
(Roscoe, 2009;  Lawson, Venart , Hazler dan Kottler, 2007).  Lawson (2007) 
menyatakan bahawa kaunselor yang tidak sihat atau sejahtera seperti stres, murung 
atau tidak stabil (impairment) adalah tidak berkemampuan membekalkan 
perkhidmatan yang berkualiti kepada klien.  Lanjutan daripada pernyataan di atas, 
kajian ini adalah penting untuk mengenal pasti komponen roda kesejahteraan yang 
mempengaruhi kesejahteraan kaunselor di Malaysia. 

 

Menurut Gysbers (2001) bermula tahun 1920 telah mempunyai kecenderungan di 
mana guru kerjaya terpaksa menjalankan pelbagai tugasan pejabat dari 
mengendalikan sesi kaunseling sebenar.  Menurut Fitch dalam Gysbers (2001): 

 “Adalah sesuatu yang berbahaya apabila kaunselor mula memainkan 
peranan sebagai tukang ganti untuk melaksanakan tugasan yang orang lain 
tidak ingin buat atau tiada masa untuk membuatnya.” 

 

Gysbers (2001) berpendapat bahawa jika terlalu banyak peranan yang perlu 
dimainkan oleh kaunselor sekolah, tidak mustahil ia akan menghampakan pihak 
pentadbir pada masa akan datang kerana matlamat tidak tercapai.  Justeru, kajian 
ini perlu dilaksanakan untuk mengenal pasti tahap penglibatan kerja kaunselor di 
Malaysia. 

 

Satu kajian telah dijalankan oleh Rollins (2005) berkaitan masalah tidak stabil 
kaunselor, beliau mendapati lebih kurang 10% atau 5000 orang kaunselor yang 
berkhidmat di Amerika sedang menghadapi masalah tidak stabil.  Guy, Poelstra dan 
Stark (1989) juga mendapati sebanyak 74.3% daripada 318 orang ahli psikologi 
Amerika pernah mengalami personal distress dalam masa tiga tahun dan hampir 
satu pertiga atau 36.7% daripada mereka setuju bahawa ia akan memberikan kesan 
negetif terhadap kualiti perkhidmatan yang diberikan kepada klien. 

 

Selain itu, kajian untuk menilai keberkesanan perkhidmatan psikologi di Amerika 
telah dijalankan di kalangan 456 orang ahli psikologi yang berkhidmat di agensi 
swasta, klinik, universiti, hospital dan lain-lain menunjukkan bahawa 59.6% daripada 
mereka terpaksa meneruskan tugas terapi walaupun dalam keadaan stres dan tidak 
boleh bekerja secara efektif (Pope, Tabachnick dan Keith-Spiegel, 1987).   

 

Lawson (2007) menyatakan bahawa kaunselor yang tidak stabil adalah tidak 
berkemampuan memberikan perkhidmatan yang berkualiti kepada klien.  Oleh itu, 

kajian ini perlu dilaksanakan bagi mengenal pasti tahap kesejahteraan kaunselor di 
Malaysia serta hubungannya dengan penglibatan kerja. 

 
Persoalan Kajian 

Daripada perbincangan permasalahan di atas, maka persoalan kajian berikut 
dikemukan: 
1. Apakah tahap kesejahteraan kaunselor di Malaysia? 
2. Apakah tahap penglibatan kerja kaunselor di Malaysia? 
3. Adakah terdapat hubungan yang signifikan antara kesejahteraan dengan 

penglibatan kerja kaunselor? 
4. Adakah kesejahteraan mempunyai pengaruh yang signifikan dengan penglibatan 

kerja kaunselor? 
 

Objektif Kajian 

Secara umunya kajian ini dijalankan bagi tujuan mengenal pasti faktor yang 
mempengaruhi kesejahteraan Guru Kaunseling Sekolah Rendah dan Menengah di 
Malaysia.  Objektif khusus kajian ini adalah: 

a) Mengenal pasti tahap kesejahteraan kaunselor di Malaysia. 
b) Mengenal pasti tahap penglibatan kerja kaunselor di Malaysia. 
c) Mengenal pasti hubungan kesejahteraan kaunselor dengan penglibatan kerja. 
d) Mengenal pasti sama ada terdapat pengaruh kesejahteraan kaunselor 

dengan penglibatan kerja.  
 

Hipotesis Kajian 

Hipotesis kajian kajian terbahagi kepada dua bahagian iaitu hipotesis umum dan 
hipotesis khusus.  Hipotesis khusus yang dinyatakan adalah secara hipotesis 
alternatif untuk membuat ramalan awal hasil kajian. 

 

Hipotesis Umum 

1. Kaunselor Malaysia mempunyai tahap kesejahteraan yang tinggi. 
2. Kaunselor Malaysia mempunyai tahap penglibatan kerja yang tinggi. 
3. Terdapat hubungan yang signifikan antara Kesejahteraan kaunselor dengan 

penglibatan kerja. 
4. Terdapat pengaruh yang signifikan antara kesejahteraan kaunselor dengan 

penglibatan kerja.  

  

Hipotesis Khusus 

Hipotesis yang berbentuk altenatif akan digunakan seperti mana yang birikut: 

𝐻1 Kaunselor Malaysia mempunyai tahap kesejahteraan yang tinggi. 
 

𝐻2 Kaunselor Malaysia mempunyai tahap penglibatan kerja yang tinggi. 
 
 

𝐻3 Terdapat hubungan yang signifikan antara kesejahteraan kaunselor 
dengan penglibatan kerja. 
 

𝐻3𝑎 Terdapat hubungan yang signifikan antara faktor Kreativiti Diri dengan 
Penglibatan Kerja. 
 

𝐻3𝑏 Terdapat hubungan yang signifikan antara faktor Penyesuaian Diri 
dengan Penglibatan Kerja. 
 

𝐻3𝑐 Terdapat hubungan yang signifikan antara faktor Sosial Diri dengan 
Penglibatan Kerja. 
 

𝐻3𝑑 Terdapat hubungan yang signifikan antara faktor Kepentingan Diri 
dengan Penglibatan Kerja. 
 

𝐻3𝑒 Terdapat hubungan yang signifikan antara faktor Fizikal Diri dengan 
Penglibatan Kerja. 
 

𝐻4 Terdapat pengaruh yang signifikan antara kesejahteraan kaunselor 
dengan Penglibatan Kerja. 
 

 

Kepentingan Kajian 

Kajian Kesejahteraan dan Penglibatan Kerja dalam kalangan Kaunselor di Malaysia 
perlu dijalankan kerana ia dapat memberikan satu gambaran kepada kita terhadap 
tahap kesejahteraan dan penglibatan kerja kaunselor di Malaysia.   

 

Dapatan kajian dapat menjelaskan kepada kita terhadap komponen kesejahteraan 
yang perlu diberi perhatian bagi tujuan meningkatkan tahap kesejahteraan kaunselor 
di Malaysia.  Manakala dapatan penglibatan kerja pula penting untuk tujuan 
penilaian kerja dan perkhidmatan kaunselor. 

 

Hasil kajian juga dapat membantu Kementerian Pelajaran Malaysia dalam usaha 
menggubal dan membentuk dasar baru berkaitan perkhidmatan Guru Kaunseling di 
sekolah rendah dan menengah Malaysia.  Secara tidak langsung, ia akan 
meningkatkan mutu kualiti perkhidmatan bimbingan dan kaunseling di sekolah serta 
memaksimumkan kebaikan klien.  

Selain itu, kajian ini dapat memberikan galakkan dan rujukan serta panduan kepada 
penyelidik masa depan supaya meneruskan penyelidikan di bidang kesejahteraan 
dan penglibatan kerja kaunselor.     

 

Limitasi Kajian 

Setiap kajian mempunyai had dan limitasinya yang tersendiri, begitu dengan kajian 
yang dijalankan ini.  Inventori Kesejahteraan dan Penglibatan Kerja yang dibina 
adalah berdasarkan latar belakang budaya negara penyelidik masing-masing dan ia 
mungkin mengandungi unsur yang tidak sesuai atau halangan budaya dengan 
Malaysia.  Atas kebenaran Myers dan Sweeney beberapa item di Five Factor 
Wellness Inventory (5F-WEL) telah dikeluarkan dari kajian seperti taraf perkahwinan 
yang melibatkan tinggal bersama dengan pasangan yang tidak mempunyai taraf 
perkahwinan yang sah, kumpulan etnik yang tidak sesuai dengan Malaysia dan 
orientasi seksual seperti gay, lesbian, biseksual dan heteroseksual.  Kefahaman, 
Keikhlasan dan kejujuran responden menjawab inventori juga mempengaruhi 
keputusan kajian.  Namun keadaan ini tidak dapat dikawal oleh penyelidik dan kita 
hanya dapat mengharapkan bahawa responden menjawab dengan sebaik yang 
mungkin. 

 

Definisi Konsep dan Operasional 

 

Kaunselor 

Akta Kaunselor 1998 (Akta 580) menyatakan bahawa tiada seorang pun boleh 
mengamalkan, menjalankan atau mengendalikan amalan sebagai seorang 
kaunselor jika tidak berdaftar dan mempunyai perakuan amalan dari Lembaga 
Kaunselor.  Dalam kajian ini, penggunakan kaunselor termaksud Guru Bimbingan 
dan Kaunseling yang bertugas di sekolah, samaada berdaftar atau tidak berdaftar 
dengan Lembaga Kaunselor Malaysia. 

 

Guru Kaunseling 

Di sekolah perkhidmatan Bimbingan dan Kaunseling bermulanya dengan Guru 
Panduan Pelajaran dan Kerjaya pada tahun 1960an (Amla Salleh, Zuria Mahmud, 
Salleh Amat,  2006;  Kementerian Pendidikan Malaysia, 1993).  Dalam kajian ini, 
Guru Kaunseling didefinisikan kepada mereka yang dipilih oleh sekolah, Pejabat 
Pendidikan Daerah atau Jabatan Pendidikan Negeri sebagai Guru Bimbingan dan 
Kaunseling di sekolah rendah atau menengah. 

 

Sekolah 

Terdapat pelbagai jenis sekolah yang wujud dalam sistem pendidikan Malaysia 
contohnya sekolah rendah awam, sekolah menengah awam, sekolah swasta dan 

pilihan pendidikan lain (Kementerian Pendidikan Malaysia, 2013).  Konsep sekolah 
dalam kajian ini merujuk kepada Sekolah Kebangsaan, Sekolah Rendah 
Kebangsaan Jenis, Sekolah Menengah Kebangsaan, Sekolah Menengah 
Kebangsaan Jenis, Sekolah Pendidikan Khas, Sekolah Pendidikan Agama, Sekolah 
Pendidikan Vokasional dan Sekolah Berasrama Penuh di Malaysia. 

 

Kesejahteraan 

Dewan Bahasa dan Pustaka (2007) menyatakan bahawa Kesejahteraan membawa 
maksud keselamatan, kesenangan hidup, kesentosaan dan ketenteraman.  Dalam 
penyelidikan ini, konsep Kesejahteraan merupakan sesuatu proses yang aktif 
dimana individu sedar serta dapat membuat pilihan bagi menjana kewujudan yang 
lebih sempurna (Myers dan Sweeney, 2007), faktor yang terkandung dalam 
kesejahteraan adalah Rohani, Pengurusan Diri, Pekerjaan dan Masa Lapang, 
Persahabatan dan Kasih Sayang (Myers dan Sweeney, 2005).  Untuk menguji tahap 
kesejahteraan, inventori 5F-WEL akan digunakan.  Ia menggunakan skala 4 mata 
likert, mula dari 1) Sangat tidak setuju, 2) tidak setuju, 3) setuju dan 4) sangat setuju.  
Skor yang tinggi menunjukkan tahap kesejahteraan yang tinggi.  Bagi tujuan 
menentukan tahap kesejahteraan, kaedah perbandingan skor min boleh digunakan, 
mengikut manual 5F-WEL, skor min Kesejahteraan adalah 71.63.  Ini menunjukkan 
individu yang mendapat skor min yang tinggi mempunyai tahap kesejahteraan yang 
tinggi dan dibawah skor min merupakan individu yang perlu mempertingkatkan tahap 
kesejahteraan mereka. 

 

Penglibatan Kerja 

Penglibatan kerja merupakan tahap seseorang mengenal pasti secara psikologi 
terhadap kerja yang diamalkan atau kepetingan kerja dalam imej kendiri (Lodahl dan 
Kejner, 1965).  Dalam kajian ini, Penglibatan Kerja yang tinggi menunjukkan 
seseorang dapat menjiwai serta melibatkan diri secara aktif dalam pekerjaan yang 
diamalkan (Kanungo, 1982).  Bagi individu ini, pekerjaan bukan sekadar alat untuk 
menyara hidup, malah ia telah menjadi gaya hidup dan matlamat hidup mereka.  
Tahap penglibatan kerja diukur dengan Inventori Penglibatan Kerja Kanungo.  Ia 
mempunyai skala 6 mata likert yang bermula dengan 1) Sangat tidak setuju, 2) Tidak 
setuju, 3) Agak tidak setuju, 4) Agak setuju, 5) Setuju dan 6) Sangat setuju.  Skor 
min inventori adalah 31.3 (Robbins, 2008).  Skor di bawah 25 menunjukkan 
penglibatan kerja yang rendah dan 40 menunjukkan penglibatan kerja yang tinggi. 

 

Kesimpulan 

Baru-baru ini isu kesejahteraan kaunselor menjadi tumpuan bagi penyelidik seluruh 
dunia, tetapi masih tidak ada satu kajian yang khusus dan mendalam terhadap isu 
ini di Malaysia.  Maka harap kajian yang dijalankan dapat menerangkan tahap 
kesejahteraan dan penglibatan kerja kaunselor serta dapat memberikan satu 
implikasi yang kuat sama ada secara teoritikal atau praktikal kepada pengamal 
kaunseling di Malaysia. 

